
А. У. Жардзецкая (Беларусь) 
АГУЛЬНАЧАЛАВЕЧЫЯ МАТЫВЫ Ў ТВОРЧАСЦІ 
МАКСІМА ТАНКА І АЛЕСЯ ПІСЬМЯНКОВА 

Творчая спадчына Максіма Танка заўсёды была і застаецца невычэрпнай 
крыніцай духоўных, маральна-філасофскіх, этычных і эстэтычных пошукаў для 
чытачоў. Танкаўская паэзія стала ўвасабленнем набалелых праблем XX ст., яна 
сканцэнтравала ў сабе і глыбокія асабістыя перажыванні, і аб’ектыўныя зрухі 
ў грамадстве, і самы шырокі спектр быційных пы,танняў. Не губляе яна сваёй 
актуальнасці і ў XXI ст., таму што садзейнічае выхаванню ў моладзі сапраў-
днага патрыятызму, павагі і любові да свайго народа, яго гісторыі, культурнай 
спадчыны. 

У творчасці Максіма Танка надзвычай важнае месца займае вобраз малой 
радзімы – Нарачанскага краю і яго людзей. Ён быў зачараваны прыгажосцю 
роднай прыроды, возера Нарач і яго ваколіц. Апаэтызаванае, апетае ў аднай-
меннай паэме, у многіх вершах, возера Нарач стала літаратурнай візітнай 
карткай Беларусі. 

Радзіма для паэта не толькі прырода роднага краю, краса яго лясоў і рэчак, 
лугоў і палёў. Радзіма – гэта найперш людзі, шчырыя і сумленныя працаўнікі, 
землякі пісьменніка, на якіх трымаецца свет. Максім Танк умее дакладна 
і псіхалагічна тонка раскрыць іх няпросты лёс, паказаць духоўную прыгажосць. 
Усё, што звязана з народным жыццём, памяццю, народнай этыкай і мараллю, 
набывае ў яго вершах асабліва глыбокі сэнс («Вучыўся ў іх плесці лапці, араць, 
засяваць загоны і з сосен, смалістых, гонкіх, трывалыя зрубы стаўляць...»). Та-
лент паэта, яго моц і глыбіня выявіліся ў вершах «Гісторыя вёскі Пількаў-
шчына», «Вёска мая», «Ля старой хаціны», «Пра філосафаў», «Сямейны фотаз-
дымак», «У гэты дзень» і інш., у якіх ён пераасэнсоўваў маральна-этычныя 
і духоўныя каштоўнасці, набытыя нашым народам. Так, у вершы «Гісторыя 
вёскі Пількаўшчына» паэт у жартаўлівай форме распавядае гісторыю сваёй 
вёскі, пачынаючы ад падзення антычнай Троі. Героямі верша «Пра філосафаў» 
з’яўляюцца мудрыя вясковыя філосафы: сусед Юрка, сталяр Марка, дзед 
Хведар і бацька, якія вучылі рабіць дабро, паважаць слова і песню, хлеб 
і дружбу («Лепей жменя дружбы, / Як бочка золата. / Не кідай хлеб, / Каб ён 
цябе не кінуў» [2, с. 326]). 

У шматлікіх танкаўскіх вершах («Беларусь», «Кожны дзень», «Паэзія», 
«Я піў рачную плынь кіпучую» і інш.) Радзіма атаясамліваецца з маці, жан-
чынай, песняй. Так, у вершы «Паэзія» Радзіма і маці – неадлучныя, як неад-
лучная ад іх і сапраўдная – патрыятычная і чалавекалюбная – паэзія: «Ты – 
кроў, што пульсуе па жылах, / Ты – сонца, якое / Прасторы святлом азарыла. / 
І без чаго, як без маці / Або без радзімы, / Ні нараджацца, ні жыць / На зямлі 
немагчыма» [2, с. 366]. 

Своеасаблівым кодам да творчасці М. Танка можа служыць яго верш 
«Шчаслівы, што пяю цябе, Радзіма...»: «Шчаслівы, што пяю цябе, Радзіма, / 
І калі мо не на ўсе песні хопіць / Адмеранага лёсам часу, ведай: / Я дапяю іх, 
нават калі буду / Пясчынкай на тваіх шляхах бясконцых, / Сасной на 
нарачанскім узбярэжжы / Ці жаўруком – прадвеснікам жыцця» [2, с. 140]. 

Верш жыццясцвярджальны, напоўнены светлымі колерамі і адчуваннем 
шчасця ад бясспрэчнай запатрабаванасці таленту паэта і ўсведамлення ім сваёй 
галоўнай эстэтычнай місіі – служэння Бацькаўшчыне. 

У лірыцы М. Танка прысутнічае шэраг вобразаў, якія ў рознай інтэр-
прэтацыі паўтараюцца ў многіх творах: зямля, дарога, вада, агонь, жыта, хлеб, 
Радзіма, песня, сонца, месяц, зоры, цымбалы, скрыпка, бубен і інш. У мастац-
кай палітры яны яднаюць час і прастору. У філасофскім вершы «Мой хлеб на-
дзённы» паэт найперш звяртаецца да зямлі і гаворыць пра непасрэдную 
залежнасць асабістага шчасця ад грамадска-гістарычнага лёсу народа. Лёс 
і жыццё паэта – гэта родная зямля, якая была для яго «хлебам надзённым» – 
самым дарагімі неабходным у жыцці: «Непакой за цябе, зямля мая, / За твой 
ураджай, спакойны сон, / За дрэва кожнае ў гаях, / За весніх песень перазвон, / 
Непакой за цябе, зямля мая, – / Мой хлеб надзённы» [2, с. 283]. 

Асаблівую інтэрпрэтацыю любові да Радзімы дае М. Танк у вершы 
«Аслепшы...». Твор пабудаваны ў форме разгорнутага параўнання, у кожнай 
страфе абгрунтоўваецца страта той ці іншай якасці чалавека. Але, на думку 
паэта, самай вялікай з’яўляецца страта Радзімы. Яе можна параўнаць толькі 
з поўнай бездапаможнасцю чалавека: «Толькі страціўшы Радзіму, / Будзеш, як 
камень, / Сляпы, і глухі, і нямы» [2, с. 112]. 

З тэмай Бацькаўшчыны вельмі цесна звязаны шматлікія вершы, у якіх 
глыбока асэнсоўваецца нацыянальная гісторыя («Гравюры Скарыны», 
«Акамянелыя волаты», «Францішак Багушэвіч»), а таксама пытанні роднай 
мовы («Я гэта люблю падарожжа», «Калісьці, я помню, вучылі мяне...» і інш.). 
Паэт адлюстраваў гарманічнае стаўленне да роднай мовы, захапленне яе 
бязмежным духоўным багаццем, скарбамі народнай мудрасці. 

Творчасць М. Танка разглядаецца сучаснымі беларускімі паэтамі як 
арыенцір у пошуку адказаў на пытанні, што ставіць час, яго духоўна-
гуманістычныя супярэчнасці, абумоўленыя грамадска-сацыяльнымі зрухамі.  

Глыбокім асэнсаваннем духоўных каштоўнасцей чалавека, паэтызацыяй 
народнай самасвядомасці, зямных першаасноў, моцным патрыятычным 
гучаннем прасякнута і паэзія Алеся Пісьмянкова. 

Менавіта адносінамі да Радзімы, як да малой, так і да вялікай, паэт 
вызначае вартасць і глыбіню душы сваіх лірычных герояў. Алесь Пісьмянкоў 
стварыў свой уласны вобраз Беларусі, якая мае сваю непаўторную гісторыю, 
сваіх незабыўных і адданых дачок і сыноў. 

Родам з Магілёўшчыны, прыгожай і самабытнай вёскі Бялынічы, ён услед 
за славутым земляком Аркадзем Куляшовым апаэтызаваў сваю малую радзіму, 
раку ягонага маленства і маленства Куляшова – Бесядзь. У вершы «Запрашэнне 
на Бесядзь» паэт з хваляваннем піша: «…Рэчка шэпчацца з аерам, / Дзень яшчэ 
не ўзышоў… / Мы на той паедзем бераг, / Дзе рыбачыў Куляшоў» [1, с. 50]. 

Услаўленнем хараства родных краявідаў і любоўю да свайго народа 
прасякнуты вершы «Я прыеду, я вярнуся…», «Мая вёска, мая вёска…», «Белы 
конь», «Запрашэнне на Бесядзь» і інш. Паэзія творцы прачулая, задушэўная, 
роздумная. Алесь Пісьмянкоў шануе памяць продкаў, у сваіх вершах ён вызначае 
галоўныя этычныя і эстэтычныя народныя вартасці праз вобразы-сімвалы: 
чысціня, снег, квецень, зоры, крыніцы і інш. Яркім прыкладам з’яўляюцца радкі 
з верша «Белы конь»: «Ты адбі мне тэлеграму, / Што і ў нашай старане / У ціхай 
вёсцы Белы Камень, / Выпаў белы-белы снег. / Вёсак многа. Есць другія. / 
У вёсках нашы карані. / У мяне не настальгія – / Проста сум па чысціні» [1, 
с. 124]. Белы колер у творчасці паэта выступае як сімвал чысціні і святасці. 

У вершы «Беларусі» А. Пісьмянкоў так характарызуе сваю Радзіму: «Праз 
здрады і хіжасці град, / Праз войны і слёзы / Ты вынесла белыя косы / І чысты 

пагляд» [1, с. 8]. Паэт падкрэслівае, што яго Радзіма, прайшоўшы праз жорсткія 
выпрабаванні гісторыі і часу, увасабляе няскоранае хараство, чысціню і годнасць. 

Шмат вершаў А. Пісьмянкова прысвечана ўласным вытокам: «Балада ро-
ду», «Калі ў вёсцы маёй паміраюць дзяды», «Дзень нараджэння», «Чытаю 
тапаніміку» і інш. «Балада роду» напісана ў форме гісторыі, прамоўленай 
адным са сваіх дзядоў, у выніку чаго гаворка набывала важкі сэнс, бо паэтаў 
продак успрымаўся часцінкай усяго народа, які здаўна насяляў гэты куток 
беларускай зямлі: « – З Дняпра наш продак родам, / З зямлі Машэкаў і Ваш-
чыл. / Гарачы норавам і сэрцам, / Як люд у нашай старане, / Вачэй радзі-
міцкіх азерцы / Крыху гарэзнікі на дне» [1, с. 10]. У гэтай яркай баладзе аўтар 
не толькі акцэнтуе ўвагу на повязі пакаленняў, а найперш падкрэслівае тале-
навітасць сваіх прашчураў, стварыўшых сапраўднае духоўнае багацце, якое 
наступнае пакаленне не павінна згубіць: «З пяром і граматай у згодзе / Ен 
жыў. І незнарок, / Казалі, князь пры ўсім народзе / Яму імя даў – Пісьмянок. / 
Ен і пачаў баладу роду, / Вянец ён першы залажыў» [1, с. 10]. 

Тэма повязі пакаленняў галоўная і ў вершы «Дзень нараджэння». Праз 
падзеі Вялікай Айчыннай вайны, у якой загінулі абодва дзяды Алеся, пра-
водзіцца думка, што менавіта ён павінен працягваць іх справу: « Адзін толькі 
бацька / маўкліва глядзеў у акно, / глядзеў, як зямлю завіруха бінтуе, / і, 
саўладаўшы з пякучай слязою, / вымавіў ціха: / – Ен будзе жыць за абодвух – / 
за Хведара і Кузьму» [1, с.75]. 

Паэзія Алеся Пісьмянкова вабіць да сябе нязмушанасцю радка і адначасова 
надзвычайнай ёмістасцю, філасофскай напоўненасцю. У сваёй творчасці паэт 
услед за Максімам Танкам глыбока асэнсаваў паняцці Радзімы, Бацькаўшчыны, 
Беларусі. 

Е. П. Жиганова (Беларусь) 
РЕПРЕЗЕНТАЦИЯ КОНЦЕПТА «БЕЛОРУССКАЯ ЛИТЕРАТУРА» 
В СОВРЕМЕННОЙ РУССКОЯЗЫЧНОЙ ПОЭЗИИ БЕЛАРУСИ 
Одним из самых насущных вопросов современной белорусской русско-

язычной литературы, в том числе и поэзии, является вопрос ее принадлежности 
к русской или белорусской литературе. По основному формальному признаку 
(языку) она, безусловно, русская литература. Однако ареал ее распространения 
и бытования в большей степени белорусский, то есть издается и распро-
страняется подобная литература именно в Беларуси. Некоторые произведения 
становятся частью и русского культурного пространства благодаря тому, что 
многие русскоязычные литераторы Беларуси принимают участие в между-
народных конкурсах и их произведения публикуются. Одним из факторов, спо-
собствующих распространению и популяризации русскоязычной поэзии Бела-
руси, является интернет.  

В данной статье мы предлагаем посмотреть на вопрос определения при-
надлежности современной русскоязычной поэзии к одной из литератур с точки 
зрения ее содержания, в частности выявить особенности репрезентации кон-
цепта «белорусская литература» в поэтических текстах. 




